
ЗАХИДАЛ 27

	 

	РОМ КАРФАГЕНЫ ЭСРЭГ

	 

	1932 оны дөрөвдүгээр сарын 5

	 

	Бид одоо Алс Дорнодоос Өрнө зүг эргэж Ромын тухай өгүүлье. Ном сударт бичсэнээр Ром нь манай эриний өмнөх наймдугаар зууны үед үүсжээ. Аричуудын удам угсаа болох Ромчууд эрт дээр үеэс Тибр голын ойролцоо байдаг толгодын сууринуудад оршин сууж байжээ. Тэгээд тэр сууринууд нь яваандаа томрон хот болжээ. Тэрхүү хот˗улс өсөж тэлэн Мессин ба Сицили рүү унжсан өмнөд хэсгээс бусад бүх Италийг эрх мэдэлдээ авах болжээ. 

	Чи Грекийн хот˗улсуудын тухай лав санаж байгаа байх. Грекчүүд хаана ч очлоо гэсэн хот˗улсынхаа үзэл санааг дэлгэрүүлэн Газрын Дундад тэнгисийн эрэг нэлэнхийдээ грекийн сууринууд, хот˗улсаар дүүрсэн байв. Тэгвэл Ромд уг байдал тэс өөр байсныг бид үзэх болно. Ром бүр эхэн үедээ грекийн хот˗улстай адил төстэй байсан байж ч болох юм. Гэвч тэр нь удалгүй хөрш зэргэлдээ аймгуудаа байлдан дагуулж нөлөөгөө өргөжүүлжээ. Тийнхүү улсын нутаг дэвсгэр өргөжиж Италийн ихэнх хэсгийг мэдэлдээ авчээ. Хот˗ улс тийм их газар нутгийг захирч чадахгүйд хүрчээ. Түүнийг Ромоос удирддаг ба Ромын удирдах ёс их л өвөрмөц байжээ. Ромд эзэн хаан гэж байгаагүй. одоогийн маягийн бүгд найрамдах улс ч гэж байсангүй. Тэглээ ч гэсэн удирдлагын хэлбэр нь бүгд найрамдах улсынхтай төстэй байжээ. Түүнд газрын эзэн баян гэр бүл ноёрхонгуй байлаа. Сенат удирдаж байна гэж үздэг, тэрхүү сенат нь консул гэж нэрлэгдэх сонгогдсон хоёр хүн байдаг байжээ. Зөвхөн язгууртнууд л сенатаар сонгогдоно. Ромын ард түмэн хоёр ангид хуваагдаж нэг нь баян язгууртнууд болох патрицууд тэд ихэвчлэн газрын өмчтөнүүд байв. Нөгөөх нь жирийн иргэд болох плебейчүүд байв. Ром улс буюу ромын бүгд найрамдах улсын түүх нь олон жилийн турш энэ хоёр ангийн хоорондох тэмцлээр тодорхойлогддог билээ. Засгийн бүх эрхийг патрицууд барьж хөрөнгө баялгийг тэд эзэмшиж байв. Плебей буюу плебсүүд бол засгийн эрх мэдэл ч үгүй, хөрөнгө баялаг ч үгүй доод ангийнхан байв. Плебейчууд засгийн эрхийн төлөө удтал тэмцэн тулалдсаны дунд яваандаа бага ч гэсэн амжилтад хүрч чаджээ. Плебсүүд тэрхүү олон жилийнхээ тэмцэлд хамтран ажиллахаас татгалзсан өвөрмөц маягийн нэгэн аргыг амжилттай хэрэглэж байсныг тэмдэглүүштэй. Тэгээд плебейчүүд цөмөөрөө Ромыг орхин явж шинэ хотод очиж сууцгаах болжээ. Плебейчүүдгүйгээр амьдрах аргагүй болсон учир патрицууд айн балмагдаж плебейчүүдтэй эвсэн зохицож тэдэнд зарим эрх мэдэл олгожээ. Тийнхүү аажмаар плебейчүүдэд өндөр тушаалд дэвших боломж нээгдэж сенатын гишүүн ч болцгоожээ. 

	Бид патриц, плебей хоёрын хоорондын тэмцлийн тухай голчлон яриад чухал үүрэг гүйцэтгэдэг өөр хэн ч байгаагүй гэж үзэж болохгүй билээ. Ромын улсад энэ хоёр ангийн зэрэгцээгээр ямар ч эрх мэдэлгүй маш олон тооны боолчууд байв. Тэд сонгуулийн эрхгүй, ер нь тэднийг иргэн гэж үзэхгүй, харин нохой буюу үхэр малын нэгэн адил эзэн хүний амины өмч гэж үзэж байв. Тэднийг худалдаж, залхаан цээрлүүлж болно. Ер нь эзний л дураар яасан ч болдог байжээ. Тэднийг бас тодорхой болзолтойгоор чөлөөлж ч болдог чөлөөлөгдсөн боолчууд чөлөөт иргэд гэсэн онцгой маягийн анги болж байв. Эрт дээр үед Өрнөдөд боол хэрэглэх явдал их байж, боолын хэрэгцээг хангахын тулд боолчуудын асар их зах зээл байгуулж алс холын улс орнуудаар явж эрэгтэй, эмэгтэй боолчууд, хүүхдийг хүртэл олзлон авчирч худалддаг байв Эртний Египетийн нэгэн адил Эртний Грек, Ромын их алдар цуу нь мөн л боол эзэмших системийг өргөн хэрэглэж байсантай холбоотой байлаа. 

	Тэгвэл Энэтхэгт боол эзэмших тэр систем тийм хэмжээтэй байсан уу? Яав ч үгүй. Хятадад ч бас тийм систем байгаагүй юм. Тэгэхдээ энэ нь Эртний Энэтхэг ба Хятадад боолчлол огт байгаагүй гэсэн үг бишээ. Тэнд гэрийн системээр боолчилдог байв. Гэрийн хэд хэдэн зарц нарыг боол гэж үздэг байлаа. Энэтхэг ба Хятадад боолыг ажилчин маягаар хэрэглэдэггүй, газар тариалан болон бусад газарт ажиллагч боолчуудын бөөн отряд гэж байсангүй. Тийнхүү энэ хоёр орон боолчлолын илүү хүнд хэлбэрийг хэрэглэхээс зайлсхийдэг байжээ. 

	Ингэж Ром өсөж тэлэн түүний үр шимийг патрицууд эзэмшин улам баян чинээлэг болсоор байлаа. Харин плебейчүүд нь улам ядууран хоосорч патрицуудад хавчигдан байсан боловч патриц ба плебей хоёр аль аль нь дорд боолчуудыг хамтран дарлан мөлжиж байх зорилгоор бас нэгдэж байжээ. 

	Ром өргөжиж томорсныхоо дараа улс орныг яаж удирддаг байв аа? Түүнийг Сенат удирдаж сонгогдсон хоёр консулаар сенатыг байгуулдаг байсан гэж би чамд ярьсан. Консулыг яаж сонгодог байсан бэ? Сонгогчид нь иргэд байв. Ром жижигхэн хот˗улс байсан эхний үед бүх иргэд нь хотод буюу хотын ойролцоо оршин суудаг байв. Тийм учраас тэд цугларч, саналаа өгөхөд хялбар байжээ. Гэтэл Ром тэлж томорсон үед Ромоос хол оршин суудаг олон иргэн сонгуульд оролцох бололцоо муутай болжээ. Одоогийн нэрлэн байгаа төлөөлөгчдийн захиргаа тэр үед хөгжөөгүй, тэгж сонгодог ч үгүй байв. Одоо бол муж бүр буюу сонгуулийн тойрог бүр үндэсний хурал буюу парламентад эсхүл конгресст өөрсдийн төлөөлөгчдийг сонгож, тийм маягаар нийт үндэстэн хэсэг хэсэг хурлаар дамжин тодорхой утгаар төлөөлөх эрх эдэлж байдгийг чи мэднэ. Эртний ромчууд сонгуулийг тэгж явуулахыг магад санахгүй байсан биз. Тийм учраас тэд алс хол оршин суудаг сонгогчид Ромд хүрэлцэн ирэх бололцоогүй болсон тэр үед ч сонгуулиа Ромд хийсээр байжээ. Тийм нөхцөлд холын сонгогчид ер нь хаана юу болж байгааг ч тэр болгон мэддэггүй байв. Тэр үед сонин, хэвлэмэл ном товхимол гэж байгаагүй, уншиж чаддаг хүн тоотойхон байлаа. Тийм болохоор Ромоос алс хол оршин суудаг хүмүүст олгогдсон сонгуулийн эрх нь тэдэнд практик дээр ямар ч ач холбогдолгүй байв. Тэд сонгох эрхтэй байсан боловч нутгийн холоос болж тэр эрхээ эдэлж чаддаггүй байжээ. 

	Ингэхлээр сонгуульд болон шийдвэрлэх чухал асуудлуудад зөвхөн Ромд оршин сууж байсан сонгогчид л оролцдог байсан нь чамд ойлгомжтой байгаа биз дээ. Сонгуулийг гадаа ил задгай явуулдаг байсан ба сонгогчид тусгай хаалт хийсэн байранд орж саналаа өгдөг байв. Сонгуульд ядуу плебейчүүд ч олноороо оролцож байжээ. Өндөр тушаалд сонгогдох, засгийн эрхэнд орохыг эрмэлзсэн баян патрицууд өөрсдийнхөө төлөө санал өгүүлэхийн тулд тэдгээр ядуучуудыг хахуульддаг байв. Тийнхүү өнөө үеийн зарим сонгуульд байдгийн нэгэн адил Ромын сонгуульд ч хахуульдах луйвардах явдал дэлгэрсэн байлаа. 

	Тэр үед Италид Ром хүчтэй болж байсны нэгэн адил Умард Африкт Карфаген бас хүчирхэг болж байжээ. Карфагенчууд бол финикийчүүдин удам угсаа мөн бөгөөд угийн далайн жуулчлал, худалдаа наймаа хийж амьдардаг байлаа. Тэд бас бүгд найрамдах улстай байсан ба ромынхоос ч илүү хүчтэй баячуудын бүгд найрамдах улс байсан юм. Тэр бол асар олон тооны боол бүхий хотын бүгд найрамдах улс байв. 

	Эрт үед Ром ба Карфагены хооронд байдаг Өмнөд Итали ба Мессинд грекийн сууринууд оршин байжээ. Тэдгээр грекчүүдийг хавчихын тулд Ром, Карфаген хоёр нэгдэж байжээ. Тийнхүү тэд амжилт олж Карфаген нь Сицилийг, Ром нь италийн савхин гутал арлын өмнөд хэсгийг эзлэн авч амжжээ. Гэвч Ром, Карфаген хоёрын найрамдал, холбоо төдийлөн удаан байж чадсангүй. Тэдний хооронд зөрөлдөөн гарч ширүүн өрсөлдөх болжээ. Газрын дундад тэнгисийн нарийн зурвас хоолойн хоёр этгээдэд орших тэр хоёр их гүрэнд газрын дундад тэнгис давчдан байлаа. Хоёр улс хоёулаа нэр алдар олох гэж эрмэлзэж байв. Ром улам өсөж томрон нэр алдрын хойноос илүү шунажээ. Карфаген нь Ромыг үл тоомсорлож тэнгис дээр өөрийгөө давуутай гэж итгэн байв. Тэд тийнхүү үе үе бие биеийн эсрэг тулалдсаар зуу гаруй жил болжээ. Тэд хоорондоо зэрлэг араатан мэт хайр найргүй тулалдан энгийн номхон оршин суугчдад асар их гай гамшиг учруулдаг байв. Тэдний хооронд болсон гурван удаагийн их дайныг Пуничийн дайн гэдэг. Манай эриний өмнөх 264˗241 он хүртэл хорин гурван жил үргэлжилсэн Пуничийн нэгдүгээр дайнд Ром ялжээ. Пуничийн хоёрдугаар дайн түүнээс хорин хоёр жилийн дараа эхэлсэн бөгөөд энэ удаа Карфаген түүхэнд нэрд гарсан цэргийн их жанжин Ганнибалыг илгээсэн байна. Ганнибал арван таван жилийн турш Ромд амар заяа үл үзүүлэн ромчуудыг айлган сандрааж байв. Тэрээр ялангуяа манай эриний өмнөх 216 онд Каннахын дэргэд болсон цус урсгасан их тулалдаанд Ромын армийг ялж байлаа. Ромчууд тэнгис дээр ноёрхож байсан учир Карфагенээс таслагдаж, түүнээс бараг тусламж авч чадахгүй болсон үед тэр энэ ялалтыг хийжээ. Хэдийгээр Ганнибал байнга аюул занал учруулж, гай гамшиг тарьсаар байсан боловч ромчууд бууж өгөлгүй, заналт дайсныхаа эсрэг тулалдсаар байжээ. Тэд Ганнибалтай халз тулалдахаас болгоомжлон зайлж, зөвхөн түгшүүрт оруулах, зам харилцааных нь шугамыг хааж боохыг хичээж байв. Халз тулалдахаас зайлсхийхийг боддог Ромын тэр жанжин нь Фабий гэдэг хүн байв. Тэрээр тийм маягаар арван жилийн турш тулалдаанаас зайлсхийжээ. 

	Түүхэнд нэр нь үлдсэн их хүнийх нь хувьд би түүний нэрийг гаргаж хэлж байгаа бус, харин түүний нэрээс уламжлан англи хэлэнд Fabian (фабианы) гэдэг үг бий болсныг хэлэх гэсэн юм. Зорилгодоо хүрэх гэж яарахыг хичээдэггүй фабианы тактик гэж байдаг, түүнийг баримтлагчид илэрхий тулалдаж хямралдахаас зайлсхийн дайсныг алгуур туйлдуулах замаар зорилгодоо хүрэхийг хичээдэг байна. Англид Фабианы нийгэмлэг гэж байдаг бөгөөд түүний гишүүд социализмд итгэх боловч гэнэт буюу яаравчлан өөрчлөлт хийхийг хүсдэггүй ажээ. 

	Ганнибал Италийн ихэнх хэсгийг хоосон цөл болгон хувиргасан боловч Ром тэвчээртэй шаргуу тулалдсаар эцсийн эцэст ялж гарсан юм. Манай эриний өмнөх 202 онд Замын дэргэд болсон тулалдаанд Ганнибал ялагджээ. Тэр Ромыг үнэн голоос үзэн яддаг байсны улмаас олон газар шилжин зугтан явсаар сүүлдээ хор ууж үхсэн юм. 

	Хагас зуун жилийн турш гамшигт тулалдаанд залхсан Ром, Карфаген хоёр нэг хэсэг амар жимэр суусан боловч Ром сэтгэл үл ханан карфагенчуудад Пуничийн гуравдугаар дайныг тулгасан байна. Асар их цус асгаруулсан тэр дайн Карфагенчуудын бүрэн ялагдлаар дуусжээ. Хэзээнээс нааш Газрын Дундад тэнгисийг эзэгнэн сүндэрлэж ирсэн Карфаген хот анжсаар хагалах газар болон хувирчээ. 

	15. Перс ба Грек

	16. Эртний Грекүүдийн сүр хүчин

	17. Нэрт байлдан дагуулагч сэхүүн зант хүн

	18. Чандрагупт Маурья ба «Артхашастра»

	19. Гурван сар!

	20. Аравийн тэнгис

	21. Амарч аялан яваагаар зүүдэлсэн минь

	22. Амьдрахын төлөө хүний тэмцэл

	23. Тойм

	24. Бурхны ивээлт Ашуг хаан

	25. Ашугийн үеийн дэлхий дахин

	26. Цин, Хан улсын үе

	27. Ром Карфагены эсрэг

	28. Ромын бүгд найрамдах улс эзэнт гүрэн болсон нь

	29. Өмнөд Энэтхэг умардаасаа давамгайлах болов

	30. Хил залгасан Кушаны эзэнт улс

	31. Есүс ба Христос

	32. Ромын эзэнт гүрэн

	33. Ромын эзэнт гүрэн бутарч хоосон нэр болон хувирсан нь

	34. Дэлхий дахины улс гэсэн үзэл

	35. Парфи ба Сасанид

	36. Өмнөд Энэтхэг колонитой болсон нь

	37. Гуптүүдийн эзэмшлийн үе дэх индустаны түрэмгийлэл

	38. Хүннү нар Энэтхэгт орж ирсэн нь

	39. Энэтхэг гадаад зах зээл дээр ноёрхсон нь

	40. Улс орон, соёл иргэншлийн мандал, мөхөл

	41. Тан улсын үеийн Хятадын хөгжилт

	42. Чосон ба Дай Ниппон нар

	43. Харшавардхан ба Сюань цзан

	44. Өмнөд Энэтхэгээс олон хаад, жанжин бас нэг их хүн төрсөн нь буй

	45. Энэтхэг орон дундад эртний үед

	46. Тансаг сайхан Ангкор ба Шривиджайя хот

	47. Ромыг дахиад л харанхуй манан бүрхэв

	48. Исламын үүсэл

	49. Арабууд испаниас монгол хүртэл байлдан дагуулсан нь

	50. Багдад ба Харун˗ар˗Рашид

	51. Харшаас Махмудын үе хүртэлх умард Энэтхэг

	52. Европын орнууд үүссэн нь

	53. Феодалын систем

	54. Хятад улс нүүдэлчдийг өрнө зүг тухирсан нь

	55. Япон дахь Сёгуны хаанчлал

	56. Хүн эрж хайсаар л

	57. Манай эриний анхны мянган жилийн төгсгөл

	58. Ази, Европыг эргэж нэг харвал

	59. Америкийн Май нарын соёл иргэншил

	60. Мохенжо˗˗Дарод дахиад нэг очъё

	61. Кордова ба Гранада

	62. Загалмайтны аян дайн

	63. Загалмайтны аян дайны үеийн Европ

	64. Европын хотууд үүссэн нь

	65. Афганчууд Энэтхэгт довтлов

	65. Делийн хаан˗боолууд

	67. Чингис хаан Ази, Европыг донсолгосон нь

	68. Монголчууд дэлхийг ноёрхсон нь

	69. Их жуулчин Марко Поло

	70. Католик сүм хийд дайнч болсон нь

	71. Нэр сүрийн эсрэг тэмцэл

	72. Дундад эртний үе төгссөн нь

	73. Тэнгисийн зам нээсэн нь

	74. Монголын эзэнт гүрэн задран унасан нь

	75. Энэтхэг хэцүү асуудлаа шийдэхээр завднам

	76. Өмнөд Энэтхэгийн хаанчлал

	77. Виджаянагар 

	78. Малай орны эзэнт улсууд болох Маджапахит ба Малакка

